
К.В.ИВАНОВӐН ПИЧЕТЛЕНМЕН 
ПРОИЗВЕДЕНИЙӖСЕМ 

«Нарспи» авторӗн «Чӑваш юмахӗсемпе халапӗсем» ятлӑ 
кӗнекере пичетленнӗ произведенийӗсемпе М.Лермонтов 
поэтӑнне вырӑсларан куҫарнӑ сӑввисемсӗр пуҫне тата пи-
четленменнисем, ҫырма тытӑннӑ произведенисем те пур. 
Усраннӑ ал ҫырӑвӗсем тӑрӑх вӗсене автор ҫырса пӗтерни-
пӗтерменни паллӑ мар. К.В.Ивановӑн пӗтӗм творчествине 
тӗпчесе хак пама пулӑшас майпа унӑн ал ҫырӑвӗсене пи-
четлесе кӑларӑпӑр. 

Ку ал ҫырӑвӗсенчи материалсемпе паллашнӑ чухне 
К.В.Ивановӑн, «Нарспи» поэминчи пекех, лайӑх, паха 
енӗсемпе пӗрлех юрӑхсӑр шухӑшсем те пуррине асра ты-
тас пулать. 

К.В.Иванов «Нарспи» поэмӑна епле ҫырнине татӑклӑн 
каласа пама пултараймастпӑр, унӑн малтанхи варианчӗ-
семпе черновикӗсем халӗ те пирӗн алӑра ҫук-ха. Халӗ пи-
четленекен хӑш-пӗр сыпӑкӗсем тӑрӑх, К.В.Иванов план-
па ӗҫленине, произведенийӗсене тӳрлетсе, улӑштарса ҫыр-
нине кӑтартма пулать. 

Константин Васильевич хӑй виличченех, вилӗм вырӑнӗ 
ҫинче те темелле чӑваш литературишӗн ҫуннӑ, вӑл тем 
пек пысӑк произведенисем ҫырас тесе тӗрлӗ материалсем 
пуҫтарнӑ, чӑваш йӑлисене тӗплӗн тишкернӗ. Вӑл 1910 
ҫулхи хӗлле Кайраклӑ ялӗнче нумай материал пухнӑ. Ҫапах 
та вӑл ҫырайман, хӑйӗн аслӑ шухӑшӗсене, пулас хӑватлӑ 
произведенийӗсене хӑйӗн пуҫӗнче усранӑ, вӑл вӗсене 
хӑйӗнпе пӗрлех нӳрлӗ ҫӗр ӑшне пытарнӑ. Вӑл ҫырайман-
нин айӑпӗ Иванов таланчӗ пулманни е часах сӳнсе ларни 
ҫинчен каламасть. Вӑл айӑп пӗтӗмпех тискер патша сама-
ни ҫине тата миссионерсем ҫине ӳкет. 

К.В.Ивановӑн чӑн-чӑн талантне ун чухне хаклакан пул-
ман, вӑл поэзи тӗлӗшпе нумайтарах, хытӑрах ӗҫлетӗр тесе 
ӑна никам та хавхалатман. Чӑваш миссионерӗсем ӑна 
хӑйсен ӗҫне тутарттарасшӑн пулнӑ, чиркӳ кӗнекисем ку-
ҫарма лартнӑ. «Нарспи», «Тимӗр тылӑ», «Тӑлӑх арӑм» про-
изведенисене автор 1907—1908 ҫулсенче ҫырнӑ. Ун чухне 
вӑл 17—18 ҫулхи ача кӑна пулнӑ. 17 ҫулхи ача ҫавӑн пек 
паха «Нарспи» поэмӑна ҫырма пултарнӑ пулсассӑн — ҫи-
тӗнсе ҫитнӗ Иванов тата вӑйлӑрах япаласем ҫырма пулта-
расси пире пӗрре те иккӗлентермест. 

Анчах та хӑватлӑ таланта миссионерсем ҫисе янӑ, унӑн 

чунне шӗкӗсем пек кӑшланӑ, ӑна «Евангели» кӗнекине, 
Библии хӑш-пӗр пайӗсене те куҫарттарнӑ. 

Чӑваш миссионерӗсем пысӑк поэта ҫапла кӑкарса ларт-
нӑ, вӗсемех ӑна ҫамрӑклах ҫӗре кӗртнӗ. 

I. «ШУЙТТАН ЧУРИ» ТРАГЕДИ 

К.В.Иванов 1907—1908 ҫулхи хӗлле «Пӑртта йӑхӗн ис-
торийӗ» ятлӑ произведени ҫырасшӑн пулнӑ. Вӑл А.С.Пуш-
кинӑн «Араб Петра Великого» евӗр автобиографиллӗ про-
изведени пулмалла пулнӑ. К.В. ҫав вӑхӑтрах ҫырма пуҫланӑ 
пысӑк произведени — «Шуйттан чури» ятлӑ трагеди татӑ-
кӗсем пур*. «Шуйттан чури» трагедии тӗп шухӑшне — укҫа 
ҫынна аташтарнине — илсен ӗлӗкхи грек драматургӗсен 
(Софокл, Эсхил) тата Шекспир сывлӑшӗ К.В.Иванова 
перӗнни сисӗнет. Трагеди тӗп геройӗ — укҫа. Пӗртӑван этем-
сем — пиччӗшӗпе шӑлнӗ. Шӑлнӗ вӑрҫӑра аманать, унӑн 
укҫа еичӗкӗ хӑйӗн ҫумӗнче пулнӑ. Шуйттан хӗтӗртнипе 
пиччӗшӗ шӑлнӗне сӑнӑпа чиксе вӗлерет те вӑрҫӑран пӑрахса 
тарать, унӑн тӗп шухӑшӗ ҫапла: 

Текех канӑҫсӑр ҫынсем 
Вӑрҫӑсенче ҫӳреччӗр. 
Мана тата мӗн ҫитмен? 
Манӑн акӑ пурте пур. 

Ылтӑн-кӗмӗл манӑн вӑл, 
Ялти пуян эпӗ вӑл. 
Укҫа пулсан мул та пур. 
Унтан урӑх мӗн кирлӗ? 

* Хӑш-пёр юлташсем (Я.Захаров, Г.Комиссаров, М.Сироткин) ку 
произведени пирки йӑнӑшаҫҫӗ пулас, вӗсем пурте «Шуйттан ҫури» ятлӑ 
комедие 1910—1911 ҫулхи хёлле ҫырма пуҫланӑ теҫҫӗ. Ку шухӑш тӗрёс 
мар, ячӗ те «Шуйттан ҫури» ятлӑ мар, «Шуйттан чури», тепӗр енчен, 
вӑл комеди мар, трагеди пулмалла пулнӑ. К.В.Ивановӑн тӑван шӑллӗсемпе 
йӑмӑкӗ (Квинтилиан, Петёр тата Праски) каланӑ тӑрӑх, «Шуйттан чури» 
ятлӑ трагедие ҫырса пётернӗ пулать. Вӑл произведенисӗр пуҫне К.В.Ива-
новӑн пичетленмен произведенисем нумай пулнӑ. Чӗмпӗр шкулӗ 40 ҫул 
тулнине асӑнса юбилей тунӑ тёле вӑл пысӑк сӑвӑ ҫырнӑ иккен. Анчах вӑл 
произведенисем 1919 ҫулта граждан вӑрҫи вӑхӑтёнче пёр ҫар чаҫё аллине 
лекнӗ. Ҫав произведенисем пӗр пысӑк папкӑра пулнӑ. Малашне Ива-
новӑн произведенийӗсене пухнӑ чух Ёпхӳ, Пелепей тата Пушкӑрт рес-
публикинчи архивсене пӑхас пулать. 

Пирӗн умра тата тепёр задача тӑрать — Иванов ҫырӑвӗсене пухасси. 
Унпа ҫыхӑну тытса пурӑннӑ ҫынсем тата унӑн юлташӗсем пире пулӑшёҫ 
тесе шанатпӑр, вӗсем хӑйсен аллинчи материалёсене литература орга-
низацийӗ аллине парёҫ (У.Я.). 

Ҫынсем укҫашӑн ҫунни пире «Нарспи» поэма тӑрӑх та 
паллӑ. Михетер Нарспие укҫашӑн сутать. Ивановӑн ку про-
изведенийӗ тӑрӑх, этем хӑйӗн чунне укҫашӑн шуйтгана су-
тать. Ҫав вӑхӑтрах этеме хирӗҫ пирёшти тухать, унӑнне ый-
тать. Этем ӑнсӑр пулать. Шуйттанпа пирӗшти тӗл пулаҫҫӗ. 

План тӑрӑх трагеди ҫапла пулмалла: этем вӑйсӑрланса 
пырать. Вилет те, унӑн чунне шуйттан илсе каять. 

Трагеди питӗ пысӑк шухӑшпа, грексен авалхи траге-
дийӗ пек сценӑсемлӗ пулмалла пулни курӑнсах тӑрать. 
Малтанхи пайӗнче шуйттанпа пирӗшти тӗл пулни темле 
пулӗччӗ, ал ҫырӑвӗнче вӑл паллӑ мар. План тӑрӑх, диа-
логлӑ трагеди пулмалла пек, анчах Иванов кайран хӑйӗн 
шухӑшне улӑштарнӑ пулӗ, пьеса формине пӑрахӑҫа кӑларса 
трагедиллӗ поэма ҫырма тытӑннӑ пек туйӑнать. 

«Шуйттан чури» трагедие поэма туса ҫырни М.ЮЛер-
монтовӑн «Демон» поэмине те асӑнтарать, унта та Де-
монпа пирӗшти тӗл пулса этем чунӗшӗн тавлашаҫҫӗ, пи-
рӗшти Демона ҫӗнтереймест. Ҫапла вара, «Демон» ятлӑ 
поэма шӑрши те ҫапнӑ теме пулать. 

К.В.Иванов хӑйӗн планӗнче «Халӑх калавне улӑштарнӑ» 
тесе ҫырать, анчах чӑваш мифологийӗнче, халапӗсемпе юма-
хӗсенче кун пек сарлака темӑллӑ япаласем пуррине татсах 
калама ҫук пек. Г.Т.Тимофеевӑн «Тӑхӑрьял»* кӗнекинче укҫана 
ылханакан халӑх сӑввисем пур, анчах унта кун пек анлӑ сю-
жетлӑ темӑсем ҫук. Ҫавӑнпа К.В.Иванов вӑл сюжета халӑх 
калавӗнчен илнӗ тени тӗрӗсех те пулмасть, е илнӗ пулсассӑн 
та нумай урӑхлатнӑ, тарӑнлатнӑ. «Шуйттан чури» сюжечӗ поэт 
пуҫӗнче ҫуралнӑ фантази тени тӗрӗсрех пулать пулӗ. 

К.В.Иванов ҫырнӑ план ҫапла пулнӑ: 
Пӗлӗт саншӑн тимӗр пулё, 
Тӗнче саншӑн тамӑк пулӗ, 
Санӑн кӗллӳ тӗтӗм пулӗ. 

Трагедия в трех действиях 
Переделка из народного рассказа 

Действие первое 

Ҫеҫен хир. Юман. Ун кутёнчех пысӑк чул выртать. Вӑрҫӑ кёрле-
се иртсе каять. Аманнӑ чӑваш. Икӗ юлташ. Укҫа енчӗкӗ. Шуйттан: 
«Ил, ил укҫине». «Сывӑ пул», — аманнине вёлерет. Савӑнӑҫ юрри. 

* «Тӑхӑрьял» кёнекене 1903 ҫулта ҫырнӑ. Вӑл пичетленмен, халё Шу-
пашкарти ӑслӑлӑх библиотекинче усранать. 

Ӑн килсе кӗрет. Сӑмсине ҫапса ҫӗмӗрет. Ӑссӑр юрӑ. «Ӳкӗн!» — тенӗ 
сасӑ. Ӑнсӑр пулать. Ҫил тухать. Аҫа ҫапать. Шуйтганпа пирӗшти. 

Чаршав 

Действие второе 
Пирӗштисем шӑтӑк тавра. Усал ҫынна ылханаҫҫӗ. Вӑрҫӑра 

вилнисене пиллесе юрлаҫҫё. Унтан вёсен чунёсене илеҫҫӗ те 
каяҫҫё. Пёччен ҫын. Шуйтган юрри, ахӑлтатни. Ӑсатмалли юрӑ. 
Тӑпра яра пуҫлаҫҫӗ. Аҫа ҫапать, шуйтган ахӑлтатать. Ҫынсем тар-
сапётеҫҫё. Пирёштисем анса юрласа шӑтӑкатултарматытӑнаҫҫё. 

Чаршав 

Действие третье 
Килте. Пёр* ҫул иртсен. 
Пӳртре. Амӑшӗпе ачи. Амӑшён хуйхӑллӑ юрри. Ашшӗн хуйхӑл-

лӑ ...** килсе кӗрет. Пурте хӑраҫҫё. Шуйтган! Шуйтган! Мӑйра-
каллӑ! Мӑйракаллӑ! Амӑшне те, ачине те вёлерет. Ҫӳлте аслати 
кӗрлет. Пирёшти чӳрече витёр: «Мёскён этем». Пирӗшти юрри. 
Ку кётесре хӗсӗнсе ларнӑ. Пирёшти. Тепёр ачи килсе кёрет. Шуй-
ттан! Кӑна та вӗлерет. Аҫа ҫапать. Чӳречерен шуйттан кулса ярать 
те кунӑн чунне илсе каять. 

Чаршав 
Малтанах: 

Пӗлӗт саншӑн тимёр пулё, 
Тёнче саншӑн тамӑк пулё, 
Санӑн кёллӳ тӗтӗм пулё, — 

тесе ҫырни эпиграф вырӑнне пулмалла пулнӑ. Вӑл эпиграфа 
Иванов хӑй ҫырнӑ-и, ӑҫтан та пулсан урӑх ҫёртен илнё-и — халӗ 
кӑтартса пама ҫук. Трагедие 1907 ҫулта ҫырма пуҫланӑ пулас, 
мёншён тесен ал ҫырӑвёнчи юлашки «Выҫӑ аптранӑскерсем» 
ятлӑ сӑвӑ хыҫне «1907 ҫул, декабрей 30-мӗшё» тесе ҫырнӑ. 

План хыҫҫӑн трагедии ҫырнӑ татӑкӗсем каяҫҫё. Чи малтанах 
6-мӗш пайёнчен пуҫланать. Ку ал ҫырӑвӗсёр пуҫне авторӑн ытти 
ал ҫырӑвӗсем пулнӑ пулмалла, мёншён тесен малтанхи пайёсе-
не ҫырмасӑрах пуҫлама пултарайман пуль. Тепёр енчен пӑхсан, 
ку шухӑш, тен, тӗрӗсех те мар-тӑр. Н.Шупуҫҫынни поэт каланӑ 
тӑрӑх, «Нарспи» поэмӑна та ҫырма вӑта ҫбртен, «Туй» ятлӑ па-
йёнчен, пуҫланӑ тет. 

Пирён алӑри ал ҫырӑвӗ иккӗмӗш хут ҫырни пулас, малтан 
ҫырни (черновик) пулнӑ пуль, ҫырнӑ чухне хӑш-пӗр вырӑнсен-
че кӑна хуратнӑ. 

* Маптан «Вунӑ ҫул иртсен» тесе ҫырнӑ та хуратнӑ. 
** Сӑмахне уйӑрма ҫук. 

Улттӑмӗш пайра вӑрҫӑ хирӗнче аманнӑ шӑлнёне вӗлернӗ 
пиччӗшӗ, укҫа илнӗскер, килне таврӑнать. Ҫавӑнтах тата тепӗр 
вариант пур, унтан шӑлнӗне вӗлернине кӑтартнӑ. Ал ҫырӑвӗнче 
каллех ҫиччӗмӗшпе саккӑрмӗш пайӗсем ҫук. Малалла автор ҫырнӑ 
пекех йӗркерен пичетлӗпӗр. 

Мана мӗн пит кирлӗччӗ? 
Укҫа, укҫа — акӑ вӑл! 
Укҫа пулсан мул та пур, 
Унтан урӑх мӗн кирлӗ? 
Ылтӑн-кӗмӗл манӑн вӑл, 
Ялти пуян эпӗ вӑл! 
Кайӑп киле ыранах, 
Ҫитӗп киле каҫченех, 
Ылтӑн-кёмёл ҫурт лартӑп, 
Выльӑх тытӑп пинӗпе. 
Ирттерӗп ҫав пурнӑҫа 
Савӑнса ҫеҫ, кулса ҫеҫ. 
Текех канӑҫсӑр ҫынсем* 
Вӑрҫӑсенче ҫӳреччӗр. 
Мана тата мӗн ҫитмен? 
Манӑн акӑ пурте пур. 
Ылтӑн-кӗмӗл манӑн вӑл, 
Ялти пуян эпӗ вӑл. 
Укҫа пулсан мул та пур, 
Унтан урӑх мӗн кирлӗ? 

ВАРИАНТ 

Мӗншён кунта кӑлӑх 
Манӑн пуҫа ҫухатас? 
Этем ҫапла шухӑшлать** 
Хӑй ӑшӗнче савӑнса, 
Ҫӳлтен, ҫӳлтен ҫавӑнтах 
Темле сасӑ илтӗнет: 
— Мӗскӗн этем, мӗн турӑн? 
Куҫна уҫса пӑх, мӗскӗн, 
Ухмах ӗҫӳ ҫинелле***. 

Чул ҫумӗнче пёр этем 
Пуҫне ҫӗклет йынӑшса. 

* «Канӑҫсӑр ҫынсем» тени вырӑнне «тёрлё ухмахсем» тесе ҫырнӑ та 
хуратнӑ. 

** Малтан «шухӑшлать» тенё сӑмах вырӑнне «такмаклать» тесе ҫырнӑ 
пулнӑ, кайран хуратнӑ. 

*** Ҫӳлтен илтёнекен сасӑсем — пирӗшти сассисем. Пирёшти ӳкёте 
кёме ыйтать, шуйттан хётёртнипе шӑлнёне вёлерсе айӑпа кӗнё ҫынна 
ӳкбнме хушать (У.Я.). 

— Алла пулсан кай кунтан, 
Эпӗ сана тӑван мар! 
Тӑшман ҫынна нихҫан та 
Памӑп турӑ Панине. 
— Вӗлеретӗп! Парсан пар! 
— Вӗлер чуну ҫитейсен. 
Ватӑ юман хыҫӗнчен 
Шуйттан татах хӗтӗртет: 
— Ил укҫине, ил туртса. 
Ылтӑн-кёмӗл ҫап-ҫутӑ 
Хутаҫ тулли ялтӑрать. 
Ил укҫине — вӑл санӑн! 
Ухмах ҫыннӑн куҫӗсем 
Йӑлтӑр-йӑлтӑр ҫунаҫҫӗ. 
Хутаҫ ҫине пӑхнӑ та 
Хутаҫ патне туртӑнать. 
Анчах шӑлнӗ укҫине 
Хӑйӗн айне хурса ларнӑ, 
Ик аллинче ик ҫӗҫӗ 
Йӑлтӑртатса тӑраҫҫӗ. 
— Вилсен вилӗп, чӗрӗлле 
Памӑп турӑ парнине. 
Ватӑ юман хыҫӗнчен 
Шуйттан татах хӗтӗртет: 
— Ил, ил, ухмах, мён тата 
Каллӗ-маллӑ пусатӑн? 
Акӑ тӑр-тӑр чӗтресе 
Сӑнӑ ҫӳле ҫӗкленчӗ, 
Анчах чунӗ ҫитмесӗр 
Татах аяла анчӗ. 

Ватӑ юман хыҫӗнчен 
Шуйттан... хӗтӗртрӗ, 
Сӑнӑ татах ҫӳлелле 
Яр улӑхса кайрӗ те, 
Пиччӗш хӑйӗн шӑлнӗне 
Чиксе хучӗ укҫашӑн. 
Ҫӳлтен кёр-кӗр аслати 
Кӗрлет, вӗркет хаяррӑн. 
Хура пӗлӗт — куҫ харши 
Тата хытӑ пӗрӗннӗ. 
Ухмах этем шӑлнӗне 
Сӑнӑпала чиксенех 
Илчё укҫа хутаҫне*, 
Ташша ячӗ савӑнса. 

* Скобка ӑшӗнче «укҫа патне сикрӗ те» тесе ҫырнӑ. 



Шуйттан юман хыҫӗнчен 
Сиксе тухре ахӑрса, 
Тем хыҫҫӑн шуйттан та 
Ташша ячӗ савӑнса. 
Ухмах ҫынна курӑнми 
Е ыталать аллипе, 
Е чуптӑвать тутипе, 
«Шуйттан чури» теейсе 
Этем укҫа хутаҫне 
Хӑрах алӑпа йӑтнӑ. 
Тепӗр аллинчи хӗҫпе 
Шаккать укҫа хутаҫне, 
Хутаҫ ӑшӗнчи укҫи 
Шӑнкӑртатать илӗртсе, 
Ылтӑн-кӗмӗл кӗввипе 
Ҫын такмаклать ташласа. 

Тӑпра ҫине ҫавӑнтах 
Кайрӗ этем йӑванса, 
Ӑнӗ тухса кайнипе 
Ури анчӗ хуҫӑлса. 
Сасартӑках ҫил тухать, 
Тухса кӑрлесе каять, 
Пӗтӗм ҫӗре кисретсе 
Аҫа шартлатса ярать. 

Шуйттан юман хыҫӗнче 
Ахӑлтатать хӑрушшӑн, 
Ӑнсӑр этем патнелле 
Аллисене вӑл тӑсать. 
Ватӑ юман хыҫӗнчех 
Ахӑлтатни илтӗнет, 
Шуйттан ҫӑварне карса 
Ахӑлтатать савӑнса. 
Ӑнсӑр этем вилнӗ пек 
Кӑвакарса кайнӑ хӑй, 
Шуйттан ӑна пӑхать те 
Ахӑлтатать хӑрушшӑн 
Тӗнче тӗпне хускатса, 
Ҫут тӗнчене ишес пек, 
Аслӑ тӑват кӗтеслӗ 
Ҫут ҫанталӑка илес пек. 

Чул ҫумӗнче пёр этем 
Ларать хытӑ йынӑшса. 

Тӗтгӗмленчӗ, каҫ пулчӗ, 
Ҫил-тӑвӑл та лӑпланчӗ. 

Пӗчӗк ушкӑн ҫар килет 
Вилнисене пуҫтарма. 
Вилнисене пуҫтарчӗҫ, 
Шӑтӑк чавма тытӑнчӗҫ. 
Сӑнӑсемпе, хӗҫсемпе 
Аслӑ шӑтӑк тӑваҫҫӗ. 
Улӑп юман айӗнче, 
Аслӑ чулӑн ҫумӗнче, 
Вилнисене юрӑпа 
Шӑтӑк ӑшне антарчӗҫ. 
Ёречӗпе вырггарса 
Виҫҫӗ ӳксе пуҫҫапрӗҫ, 
Ури ҫине тӑчӗҫ те 
Виҫӗ хутчен пуҫ тайрӗҫ, 
Тӑпра ыран ярӑпӑр, 
Чӳкне ыран чӳклӗпӑр 
Тесен вӗсем уттарчӗҫ, 
Тӗттӗм ҫӗрте ҫухалчӗҫ. 

«Шуйттан чури» ал ҫырӑвӗ ҫакӑнта пӗтет. Вулакан ма-
ларах пичетленӗ плана пӑхсан уҫҫӑн курать ӗнтӗ: пӗрремӗш 
действи тата малалла тӑсӑлмалла пулнӑ. Вӑрҫӑ хирӗнче 
шуйтганпа пирӗшти тӗл пулни тата пирӗшти ҫынна ӳкӗнме 
хушни ҫинчен ҫырнисем питӗрех те вӑйлӑ вырӑнсем тра-
гедии ҫырнӑ пайӗсенче пулманни трагедии тӗп шӑнӑрне 
татса хӑварни малтанхи действинчи ӗҫсем чи ҫӳллӗ пӑнчӑра 
епле пуласси ҫинчен калама ҫук. Эпӗр ҫакна ҫех калама 
пултаратпӑр: трагедии пӗрремӗш действийӗ кӑна 10 пай-
ран иртнӗ е 20 пая та ҫитӗччӗ. Пӗтӗмпе трагедире 3 дей-
стви. Ҫапла ӗнтӗ авалхи литература ӳкерчӗкӗпе халӑх ка-
лавӗнчи тӗшмӗшлӗх тӑрӑх пуҫланӑ трагеди питӗ пысӑка 
каймалла пулнӑ, урӑхла каласан, вӑл мистери евӗр пу-
лӗччӗ*. 

II. ЮМАХСЕМПЕ ХАЛАПСЕМ 

Пирӗн алӑри пӗчӗк тетрадь тӗлӗнтерет. Вӑл, «Шуйттан 
чури» трагедипе пуҫланнӑскер, малалла тата ытти япала-
сем ҫине куҫать: унта кӗске пӗчӗк сӑвӑсем, унтах чӑваш 

* К.В.Иванов вырӑссен М.Ю.Лермонтов поэтӑн Байронла вӑйлӑ сын-
сене тӑвӑллӑ кӑмӑла пуҫ тайнӑ мистикле философине ырланӑ. Ҫавӑнпа 
кунта К.В.Иванов Байрон произведенийӗсене юратнӑ ӗнтӗ. «Шуйтган 
чури» трагедие ҫырнӑ чухне Байронӑн «Каин», «Пблӗтпе ҫӗр», «Манф-
ред» мистерийӗсен сывлӑшӗ те 17 ҫулхи Иванова хавхалантарма пул-
тарнӑ (У.Я.). 

халапӗсене ҫырма пуҫлани, унтах Пӑртта йӑхӗн историне 
ҫырма шухӑшлани. Ун чухне вӗт автор 17 ҫул тултарнӑ. 
Вӑл хӑйӗн ҫулӗпе ача пулсан та, пултарулӑхӗпе темиҫе 
ҫул хушши ӗҫленӗ пысӑк поэт пек ӗҫленӗ. Унӑн ҫавӑн чух-
нехи пултарулӑхӗн сарлака диапазонӗ тӗлӗнмелле: вӑл Лер-
монтовӑн сӑввисене куҫарать, романтикла мистери евӗр 
«Шуйттан чури» ҫырать, «Нарспи», кусемсӗр пуҫне чӑваш 
халапӗсене улӑштарса ҫырать. Ҫакӑ статьяна ҫырнӑ май 
Иванов халапӗсемпе юмахӗсем ҫинчен пӗр-икӗ сӑмах ка-
ласа хӑварас килет. 

Вӑл халапсем ҫырнӑ чухне А.С.Пушкин пек ӗҫленӗ. Хӑй 
вӑхӑтӗнче Пушкин халапӗсем тӗлӗшпе халӑх чӗлхине тир-
кесе мӑкӑртатакан писательсем «Пушкин хресчен сӑхманӗ 
тӑхӑнса ҫӳрет» тесе виртлешнӗ. Пушкин халӑх (хресчен) 
чӗлхинчи ахахсене, лайӑх сӑмахсене суйлама пӗлнӗ, вӑл 
халӑх халапӗсемпе юмахӗсене те хӑйӗн пек улӑштарса ҫырнӑ. 
К.В.Иванов та ҫаплах, чӑваш халапӗсемпе юмахӗсене ахаль 
ҫех ҫырса илмен, хӑйӗн пултарулӑхӗн али витӗр кӑларнӑ, 
урӑхла каласан, вӑл халапсен темисене хӑйне пӑхӑнтарнӑ, 
вӗсене хӑй пек урӑхлатса илемлетнӗ. Халапсене ҫырасси 
Ивановшӑн «Нарспие» ҫырнӑ чухнехи пекех пысӑк пул-
тарулӑхлӑ ӗҫ пулнӑ. Ку тӗлӗшпе вӑл Пушкинран вӗренни 
ҫакӑнтан та курӑнса тӑрать: Пушкин хӑйӗн «Сказка о царе 
Салтане» тата «Сказка о мертвой царевне и о семи бога-
тырях» халапӗсен вӗҫӗнче ҫапла ҫырать: 

Я там был, мед, пиво пил 
И усы лишь обмочил. 

К.В.Иванов та «Тӑлӑх арӑм» халапне Пушкин пекех 
пётерет: 

Эп те вара хурланса, 
Икӗ чуна асӑнса 
Урхамаха вырттартӑм, 
Чӳклерӗм те хӑвартӑм. 

Пирӗн алӑри тетрадь К.В.Иванов 1907 ҫулта чӑваш ха-
лапӗсемпе юмахӗсен циклне ҫырма хатӗрленнине кӑтар-
тать. 

Вӑл халапсемпе юмахсен планне ҫапла ҫырнӑ: 
1. Тимӗр тылӑ. 2. Тӑлӑх арӑм. 3. Ватӑ вӑрман. 4. Хур кайӑк-

сем*. 5. Икӗ хӗр. 

* «Хур кайӑксем» тенине хуратнӑ. 

Ку планра кӑтартнисенчен виҫҫӗшне — «Тӑлӑх арӑм», 
«Тимӗр тылӑ», «Икӗ хӗр» произведенисене ҫырнӑ, ытти-
сене ҫырман. Тетрадьре халапсемпе юмахсен циклне пуд-
ласа янӑ сӑвви пур. 

Акӑ вӑл: 
Кукашшӗне итлесе 
Ларать ача сак ҫинче. 
Хӑйӑ ҫунать ташласа 
Хура пӳрте ҫутатса. 

Ватги тӑвать ҫӑпата 
Хӑй юмахне ҫаптарса. 
(Юмах юпа тӑрринче, 
Халап хапха тӑрринче.) 

Ку сӑвӑ хыҫҫӑн планра кӑтартнӑ халапсемпе юмахсем 
каймалла пулнӑ. 

Ал ҫырӑвӗнче «Ватӑ вӑрман шухӑшӗ»* ятлӑ халапӑн 
пуҫламӑшӗ пур. 

ВАТӐ ВӐРМАН ШУХӐШӖ 

Асап килсен, хӗн килсен 
Шухӑшласа ларатӑп: 
Ҫамрӑк вӑхӑт, ыр вӑхӑт, 
Аҫта эсӗ ҫухалтӑн? 

Ҫамрӑк кунсем, ыр кунсем 
Иртсе кайрӗҫ тӗлӗк пек. 
Асап, хӗн-хур халӗ пур, 
Килчӗҫ хура пӗлӗт пек. 

Аяла «Отрывок из легенды про чувашского царя» тесе 
ҫырнӑ, халапра мёнле сюжет пуласси паллӑ мар. 

Ку япалана ҫырнӑ-и, ҫырман-и — ку ыйту пирки халӗ 
татӑклӑн калама ҫук, мӗншӗн тесен К.В.Ивановӑн пӗтӗм 
материалӗсене пухман-ха. Унпа пӗрле пурӑннӑ юлташӗ-
сем те Иванов епле ӗҫлени ҫинчен сахал пӗлеҫҫӗ. Иванов 
хӑйӗн кӑмӑлӗ-психологийӗпе питӗ хӑюсӑр пулнине кура 
ҫырасси-тӑвасси ҫинчен питех ваклашса калаҫма юрат-
ман, ҫынсенчен ютшӑнарах пурӑннӑ**. 

* Планра «Ватӑ вӑрман» ятлӑ пулнӑ. 
** Хусанкай «Поэтпа миссионер» поэминче К.В.Иванов сӑнне 

тӗрбс парайман. Унта К.В. темле ҫӑмӑлттай кӑмӑллӑ этем пулса тух-
нӑ (У.Я.). 

III. СӐВӐСЕМ 

Кунта пичетленекен сӑвӑсене пӗтӗмпех якатса ҫитер-
м е н н и курӑнать, вӗсене чи малтанах ҫ ы р н и п е хӑварнӑ , 
ӗҫлесе пӗтермен. Вырӑс поэчӗсен сӑввисем евӗрлӗ с ы п ӑ к -
сем те палӑраҫҫӗ вӗсенче. 

* * * 

Ҫывӑр, ачам, ҫывӑрах! 
Ыйху тутлӑ пултӑрах! 
Сана пӑхма илтӗм эп 
Ӑмӑрт кайӑк, ҫил, хӗвел. 
Ӑмӑрт вӗҫрӗ килелле, 
Хӗвел анчӗ ту айне, 
Виҫӗ каҫран ҫилӗ те 
Вӗҫрӗ амӑшӗ патне. 
Ҫиле ыйтать амӑшӗ: 
— Ӑҫта эсӗ пултӑн-ши? 
Ҫӑлтӑрсемпе вӑрҫрӑн-и 
Е хумсене ҫапрӑн-и? 
— Тинӗс хумне ҫапмарӑм, 
Ҫӑлтӑрсене тивмерӗм, 
Эпӗ ача сыхларӑм, 
Ун сӑпкине сиктертӗм. 

УСАЛ ШӐРӐХ 

Пӗр пӗлӗт ҫук, хӗвел ҫунать, 
Кӑвак пӗлӗт йӑлтӑрать, 
Пӑчӑ сывлӑш вӗри тӑрать, 
Мӗскӗн чечек сарӑхать. 

Ыраш ани типсе кайнӑ, 
Пучахӗ унӑн сарӑлнӑ. 
Пирӗн ҫырман шывӗ чакнӑ, 
Пирӗн арман лӑпланнӑ. 

КӖРКУННЕ 

Шӑнтать ӗнтӗ кунсерен, 
Ҫитрӗ ӗнтӗ кӗркунне. 
Вӗҫен кайӑк сассинчен 
Хуйхӑ кӗрет чӗрене. 
Карти-карти кайӑксем 
Вӗҫеҫ тинӗс леш енне. 

Тӑхӑннӑ* йывӑҫсем 
Пурте сарӑ** тумтирне. 
Хӗвел кулать сайрарах, 
Щӑрши пӗтнӗ чечексен, 
Йӗрсе ярӑ ак часах 
Кӗркунне те вӑрансан***. 

Малалла «Выҫӑ аптӑранӑскерсем»**** ятлӑ сӑвӑ каять, 
ӑна пӗтӗмпех якатса ҫитернӗ сӑвӑ теме те пулать. 

Чи юлашки питӗнче кӗркунне ҫинчен ҫырнӑ сӑвӑ татӑ-
кӗ пур: 

Килсе ҫитрӗ кӗркунне... 
Йывӑҫ пахчи ҫаралать. 
Типсе кайнӑ ҫулҫисене 
Ҫил вӗҫтерсе вылятать. 

Малтанах палӑртса хӑвартӑмӑр: ку сӑвӑсене якатса ҫырнӑ 
сӑвӑсен шутне кӗртсех ҫитерме юрамасть. Поэт вӗсене 
малтанхи варианчӗпех хӑварнӑ. 

Ҫав ал ҫыру ҫинчех ҫӑкӑр, пулӑ тата ытти япаласен 
хакӗсене ҫырнӑ. К.В.Иванов ун чухне 9 тенкӗ шалу илсе 
тӑнӑ иккен, чухӑн пурӑннӑ. 

К.В.Иванов вилнӗренпе 20 ҫул тулнӑ тӗлне ҫак мате-
риала пичетлесе кӑларатпӑр, малашне тата ҫӗнӗ ал ҫы-
рӑвӗсене тупасса шансах тӑратпӑр. Вӗсене пичетлесе пынӑ 
май тӗплӗн хак парса пырӑпӑр. 

Р.8. Кемеровӑри чӑваш техникумӗнче вӗрентекен 
П.А.Туринге юлташа ҫакӑнта пичетленекен материалсе-
не панӑшӑн тав тӑватпӑр. К.В.Ивановпа вӗреннӗ тата юл-
ташлӑ пурӑннӑ ҫынсен аллисенче унӑн ҫырӑвӗсем пулма 
кирлӗ. Ҫав юлташсем хӑйсен аллинчи хучӗсене чӑваш ли-
тератури организацине парсан пит те лайӑхчӗ (У.Я.). 

Трактор. 1935. 11 №. 

* «Тӑхӑннӑ» вырӑнне темле уйӑрма ҫук сӑмах ҫырнӑ. 
** «Пурте сарӑ» вырӑнне скобка ӑшӗнче «тёрлё тӗслӗ» тесе ҫырнӑ. 
*** Ку сӑвва ҫырма кӑна пуҫланӑ та вӗҫне ҫитермен. 
**** Ана альманахӑн 10-мёш номерӗнче пичетленӗ. 


